
     [1]సాధకసుచరిత్రా

     నైసర్గికసుజనతాభినందితగో త్రా

     వాసవ[2]సుతసమజైత్రా

     దేసటివేమా సమస్తధీరలలామా.1

వ. అక్కథకుండు శౌనకాదిమహామునులకుం జెప్పె నవ్విధంబున నక్రూరుం డరిగిన

     యనంతరంబ.
2

క. ఆలానవిముక్తములై, కేళిం గాంక్షించి కడఁగు ఖేలన్మదశుం

     డాలములువోలి యదుశా, ర్దూలు రిరువురుం బురప్రతోళీగతు లై.
3

వ. సర్వపదార్థజ్ఞానంబున నత్యంత ప్రగల్బు లయ్యును మనుష్యభావంబుకతన నప్రగ

     ల్భులకరణిం దత్పురసౌందర్యంబు లాశ్చర్యరసాయత్తంబు లగుచిత్తంబులతోడం

     జూచుచుం జనుదెంచుసమయంబునం బౌరు లాబాలవృద్ధనరనారీకంబుగా వారి

     నాలోకించు కౌతూహలంబునం గ్రందుకొని యచ్చెరువందుచుం దమలోన.
4

సీ. గోపవేషోజ్జ్వలు లీపురుషశ్రేష్ఠు లెందుండి వచ్చిరో యిందులోన

     నీనవాంబుదవర్ణుఁ డింతయొప్పునె రాజసుతు లనేకులఁ దొల్లి చూడ మెట్లు

     గలదె యీచందంబు చెలు వెవ్వరికి నృపోద్భవులకా నోపుదు రవయవముల

     తీరును వ్రేఁకని తేజంబు గడిఁదియై పొలుపారుదర్పంబుఁ బొల్చెఁ జూడ

తే. వీరి నిద్దఱఁ గాంచిన భూరిపుణ్యు, లయ్య లేవంశమునవారొ యమ్మ లెట్టి

     నోమునోచినకులవర్ధనులొ యిచటికి, [3]వీరువచ్చినపని యేమివిధమొ తలఁప.
5

క. మనకంసమహీపతి యి, య్యనఘులఁ గనుఁగొనియె నేని నపుడ నిజశ్రీ

     కనురూపాధికృతులఁగా, నొనరింపక యున్నె కడుసముత్సుకత మెయిన్.
6

వ. అనుచుండం గాంతాజనంబులు దైత్యాంతకుం జూచి [4]మన్మథమదోద్రేకంబునం

     బొదలు నుత్సేకంబు వెలయ నంతర్గతంబున.
7

చ. మనసిజతుల్యరూపుఁడు కుమారజనోత్తముఁ డిప్పు డీపురిన్

     వనితలమానముల్ గొనఁగవచ్చినవాఁ డనునన మేటికిన్



	↑ సాధకచారిత్రా; సంయుత నిజమిత్రా.

	↑ సమగుణ. (పూ. ము.)

	↑ వీర లేతెంచు

	↑ సుమనో

